Бүген бездә кунак бар

Мидхәт КОРМАНОВ: Юристлар җитми әле

ИЛНАР ХӨСНУЛЛИН 

Законнар көн саен диярлек үзгәрә. Гади халык ничек итеп алар белән танышып өлгерсен ди? Хокукчылар үзләре дә көч-хәл белән җитешә. Әмма заманадан калышмыйм дисәң, кануннарын да күздән ычкындырырга ярамый. Шуңа күрә Татарстан юстиция министры Мидхәт Корманов белән узган "туры элемтә"гә шалтыратучылар күп булды. Димәк, халык замана белән бергә атларга тели. Телефонны тоташтырырга да өлгермәдек, Казанда яшәүчеләр беренче сорауны бирде. 

– Исәнмесез, Мидхәт Мәсгутович. Татарстанда уен салоннарын ачу өчен рөхсәтне кем бирә? 

– Юстиция министрлыгы. Әмма мондый рөхсәтне Кама Аланы бистәсендә урнашкан уен салоннары гына алырга хокуклы. Башка төбәкләрдә мондый эшчәнлек алып бару тыелган. 

– Алайса тагын бер соравым бар. Сер түгел, Казанда да, республиканың башка шәһәр һәм районнарында да "бер куллы бандит"лар, "ромашка"лар халыкның акчасын талады. Аннары моның зыянлы икәнен аңлап, уен бизнесы тыелды. Тик соңгы вакытта шул ук "бер куллы бандит"ларга охшаган лотерея автоматлары пәйда булды. Исеме башка, әмма болары да халыкның акчасын талый бит. Бу минем генә үтенечем түгел. 

– Кызганыч, федераль законны иҗат итүчеләр мәсьәләнең барлык нечкәлекләрен дә исәпкә алып бетермәгән. Килешәм, кайбер нәрсәләр читтә калган. Шуңа күрә бу җитешсезлекләрне үз мәнфәгатьләрендә файдаланучы эшмәкәрләр дә бар. Күптән түгел Татарстан Дәүләт Советы һәм Башкорстанның Дәүләт Җыены әлеге кимчелекләрне бетерү максатыннан Россия Дәүләт Думасына яңа федераль закон проектын тәкъдим итте. Киләсе елның 1 июленнән Россиядәге уен бизнесы бары тик махсус билгеләнгән дүрт зонада гына эшли алачак. 

– Димәк, мин әйткән лотерея автоматлары тагын ярты ел чамасы эшләячәк әле... 

– Бу очракны тикшерү өчен эчке эшләр органнары һәм салым инспекциясе белән рейд уздырырбыз. Мондый хәлгә каршы көрәшү өчен мөмкинлекләребез җитәрлек. 

– Ялгышмасам, сез телгә алынган дүрт зонага өстәп, Кама Аланы бистәсен дә уен бизнесы рөхсәт ителгән төбәкләр арасына кертергә җыеналар. Бу юнәлештә эшләр ничегрәк бара? 

– Әлегә бу мәсьәләдә закон проекты әзерләнә. Берни дә билгеле түгел әле. 

– Әмма бу гаделсезлек түгелме соң? Бу автоматларга каршы көрәштек-көрәштек тә Кама Аланында үзебез рөхсәт итәбез... 

– Беләсезме, мәсьәлә бер генә яклы түгел бит. Әйтик, даруханәгә барган бабай акчасын шунда ук урнашкан уен автоматына салып кайта икән, бу бер дә дөрес түгел. Ә инде кеше үзе теләп Кама Аланына бара икән – бу бөтенләй башка нәрсә. Әби-бабайлар анда йөрми инде. 

– Исәнмесез, Казаннан Светлана Владимирова борчый Сезне. Авылда яшәүче туганнарым үзләрендә нотариаль контора булмаудан зарлана. Ә район үзәгенә бару бер дә җиңел түгел. Җитмәсә, булганнары да – шәхси оешмалар... 

– Чыннан да, республикада дәүләт нотариуслары калмады. Аларның эшчәнлеге быелның 1 гыйнварында туктатылды. Шул ук вакытта, федераль закон нигезендә, 15 гыйнвардан авыл җирлекләренең башкарма комитет башлыкларына, махсус вәкаләтле вазыйфаи затларга, бу җирлектә нотариус булмаган очракта, кайбер нотариаль мәсьәләләрне хәл итү хокукы бирелде. Алар васыятьнамә һәм ышанычнамә рәсмиләштерә, мираска калган мөлкәтне саклый, кирәк булган очракта бу милек белән идарә итә, документ күчермәләренең, рәсми кагәзьләрдәге имзаларның чын икә​нен раслый ала. Ә калган очракта шәхси нотариуска барырга туры киләчәк. 

– Әмма закон таләп иткәнне үтәү – дәүләтнең дә вазыйфасы бит. Ә шундый җитди эшләр шәхси оешмалар кулына тапшырылган. 

– Нишлисең, дәүләт нотариаль контораларын асрау бюджетка кыйбатка төшә. Дөрес, мин сезнең белән күпмедер дәрәҗәдә килешәм. Минемчә, нотариус вазыйфасы шәхси кулга тапшырыла алмый. Алар бит үз эшләрен дәүләт исеменнән башкара. Әмма бүген республикада 159 шәхси нотариус бар. 

– Тагын бер сорау мөмкинме? Әгәр федераль законнар алышына икән, җирлекнең уставын алыштыру кирәкме? 

– Әйе. Федераль закон нигезендә, муниципаль хокукый актлар илнең Конституциясенә, законнарына, хокукый актларына һәм Федерация субъектының Конституциясенә, законнарына, хокукый актларына каршы килә алмый. Моның максаты нәрсәдәме? Закон белән бәхәсләшмиләр. Әлбәттә, әгәр җирле үзидарәне оештыруның гомуми шартлары турындагы федераль законда җирле үзидарәләр хәл итә торган барлык мәсьәләләр дә телгә алынмаган икән, уставта аларны язып та тормаска мөмкин булыр иде. Алайса, аңлашылмаучанлыклар да килеп чыга. Әйтик, Татарстанның ерак бер почмагында бөтен шартларын туры китереп, уставка үзгәрешләр кертелер. Аннары юстиция органнарында рәсми​ләш​терү өчен документны Казанга алып киләләр. Тик алар җыенып йөргән арада Мәскәүдә яңа үзгәрешләр яки төзәтмәләр кабул итәргә өлгерәләр. Кайтып, яңа документлар әзерлә дигән сүз бит инде бу. Арттыра, дисезме? Юк шул. Әйтик, 2003 елдан бирле җирле үзидарәләр турындагы федераль законга 38 тапкыр үзгәреш керттеләр. Ә уставны алыштырмыйча булмый. Әгәр да аны федераль закон белән тәңгәлләштермиләр икән, җирле депутатларны җаваплылыкка ук тартырга мөмкиннәр. 

– Түбән Камадан Вера Николаевна борчый сезне. Соравым болайрак. Килешү буенча эшләячәк башкарма комитет җитәкчесе урынына конкурс комиссиясе кандидат буларак бер генә кешене тәкъдим итә аламы? 
– Юк, әлбәттә. Әгәр кеше үзе белән үзе ярыша икән, бу нинди бәйге булсын ди инде? Чынлыкта яңа оешкан муниципалитетларда конкурс уздыру бик тә җитди нәрсә. Башта алты кешелек комиссия төзелә. Конкурс игълан ителгәннән соң, комиссия 20 көн дәвамында кандидатлардан гариза кабул итә. Комиссия ким дигәндә ике кандидатны тәкъдим итәргә тиеш. Ә муниципаль берәмлек органы аларның берсен сайлап ала. Аннары муниципаль берәм​лек башлыгы бу кеше белән килешү төзи. Гадәттә, кандидатлар биш-алты кеше була. Шунысы кызык, Казанда бу вазыйфага дәгъва кылучылар арасында эшсезләр дә еш очрый. Нигә, башка җирдә эш юкмыни дип сорыйбыз. Безнең башкарма комитет башлыгы булып эшлисе килә диләр. 

– Якташларыгыз, Яшел Үзәндә яшәүчеләр борчый сезне. Рәшит Исмәгыйлевнең хәләл җефете булам мин. Бездән фатирга узган гасырның 80 нче елларыннан ук калган әҗәтләрне түләттерәләр. Хәтерлисезме, бер вакытны Эчке эшләр министрлыгы хезмәткәрләре файдаланган ташламаларны юкка чыгардылар. Шуннан соң да, безгә килгән хисап кәгазьләрендәге суммалар башкаларныкыннан кимрәк иде. Ә күптән түгел ЖЭУдан шалтыраттылар: без ялгышканбыз, әҗәтегезне кайтарыгыз, янәсе. Без алар җибәргән кәгазьләр буенча түләдек. Аннары бүген ул кадәр акчабыз да юк. Җитмәсә, судка бирү белән куркыталар... 

– Борчылмагыз, сезгә ЖЭУның ялгышы аркасында түләргә туры килмәячәк. Бәлки, суд ярдәмендә соңгы өч ел өчен түләттерә алырлар. Ә аңа кадәргеләрен таләп итә алмаячаклар. 

– Соң бит без соңгы елларда тулысынча түләдек. 
– Димәк, куркырлык нәрсә юк. Әгәр ЖЭУ дөрес санамаган икән, үзләре гаепле. Алайса мәзәктәгечә килеп чыга: берәү суд аркылы Чыңгызханның нәселеннән әҗәтен кайтарырга да теләгән ди. 

– Константиновка бистәсеннән Михаил Глушков әле бу. Чит илгә чыгар өчен документ җыеп йөргәндә, хөкем ителмәгән булуым турында белешмә алып килергә куштылар. Аны кайдан алырга соң? 

– Мондый белешмәне Эчке эшләр министрлыгында бирәләр. Анда мәгълүмат үзәге бар. Җавапны бер минут эчендә әйтәләр. Район эчке эшләр бүлегенә мөрәҗәгать итсәгез дә була. 

– Казанда яшәүче Мидхәт Миншиннан сорау килгән иде. Аның соравы болайрак: Татарстан Юстиция министрлыгы белән Россия Юстиция министрлыгының республикадагы идарәсе бер-берсенә комачау итмиме? 

– Юк, әлбәттә. Безнең эшчәнлек берничек тә кисешми. Бергә эшлибез, әмма һәрберебезнең үз юнәлеше бар. Татарстан министрлыгы республика Хөкүмәтенең, башкарма хакимият органнарының закон иҗат итү эшчәнлеген күзәтә, Хөкүмәтнең карар проектларын әзерли. Республиканың хокукый-норматив актлары базасын тулыландырабыз, Татарстан дәүләт хакимияте башкарма органнарының норматив актларын, муниципаль хокукый актларны теркибез. Бездә җирле үзидарә органнары белән хокукый мөнәсәбәтләрне тормышка ашыручы департамент бар, җәмәгать судьяларының эшчәнлеген күзәтәбез. Төрле оешмаларга "Татарстан Республикасы" дигән исемне куллануга рөхсәт бирәбез. 

Ә инде Россия Юстиция министрлыгының Татарстандагы идарәсе субъектның норматив актларын төзи. Ягъни безнең министрлыктан законнар, республика Президенты Указларын, Хөкүмәт карарларын ала. Иҗтимагый оешмаларны, муниципаль берәмлекләренең уставларын терки. Нотариусларның, адвокатларның, ЗАГСларның эшчәнлеген күзәтә. 

– Казаннан шалтыраталар әле сезгә. Ютазы районында яшәүче авыру апам белән бәйле соравым бар. Күптән түгел ул васыятьнамә язган иде. Авыл советында бу кәгазьне теркәгәннәр. Әмма мөһердә Татарстан гербы юк. Мондый васыятьнамә чын булып саналамы? 

– Санала. Васыятьнамәне раслаучы мөһердә герб булырга тиешме, әллә җирле үзидарәнең штампы да җитәме – бу хакта бик озак бәхәсләштеләр. Ахырда җирлекләргә үзләренең гади мөһерләрен файдалану хокукы бирелде. Шуңа күрә барысы да тәртиптә, борчылмагыз. 

 - Исемем Ирина, Чаллыдан шалтыратам. Рәсми документларны чит илгә алып чыгу өчен апастиль сорыйлар. Аны кайдан алырга була икән? 

- Бу эшне Россия Юстиция министрлыгының Татарстандагы Баш идарәсендә башкарырга була. Казандагы Шаляпин урамы, 51нче йорт адресы буенча мөрәҗәгать итәргә кирәк. Ягъни сезгә башкалага килергә туры киләчәк. 

- Исәнмесез, республикада нәшер ителүче газеталарның берсендә журналист булып эшлим. Исемемне әйтеп тормыйм. Соравым болайрак. Күптән түгел бер район судында кешенең сәламәтлегенә зыян китерү турындагы эшне тикшерделәр. Судья үзен бераз сәер тотты. Йомшак кына итеп әйткәндә, ул бу эштән тизрәк котылырга иде дигән хис калдырды. Зыян килгән якның вәкиле сөйли башлагач, аңа сүз әйтергә дә ирек бирмәделәр. Бу минем генә фикерем түгел. Бу кешеләргә ярдәм итәсем килә. Судьяның тәртибенә шикаять белдерергә теләүчеләр кая мөрәҗәгать итә? Бездә суд бәйсез орган дип санала бит. 

- Дөрес әйтәсез, бездә суд бәйсез, ул бары тик законга һәм үз намусына гына буйсына. Сезгә берничә киңәш бирә алам. Әгәр суд карары белән риза түгелсез икән, мәсьәләне өстәрәк торучы судка җиткерә аласыз. Ә инде җәмәгать һәм федераль судьяларның эше белән канәгать түгел икән, Татарстан судьяларының квалификация коллегиясенә мөрәҗәгать итәргә мөмкин. Кызганыч, сез сөйләгән вакыйгага охшаган очраклар булгалый шул. Халыктан шикаять килү аркасында соңгы вакытта гына да дистәләгән судьяның эшчәнлеге туктатылды. 

- Бөгелмәдән Ольга Никифоровна булам. Муниципаль хезмәткәр бер үк вакытта муниципаль берәмлек органында даими рәвештә депутат вазыйфаларын да башкара аламы? 

- Федераль закон нигезендә, муниципаль берәмлек органы депутаты муниципаль хезмәттә муниципаль вазыйфа башкара алмый. Бу очракта чикләүләр моның белән генә бетми. Хакимият органнары арасындагы чикләр төгәл билгеләнгән булырга тиеш. Дөрес, җирлекнең халык тарафыннан сайланган башлыгының хакимият башлыгы, ягъни башкарма комитеты җитәкчесе булып та сайлана алуы бу очракта телгә алынган кагыйдәдән искәрмә була. Башкарачак әйтсәк, бүген муниципаль район башлыклары берьюлы алты кәнәфине били. Беренчедән, алар, әйтик, шәһәр советы депутатлары. Икенчедән, шәһәр яки район үзәге башлыклары. Чөнки депутатлар шундый карар чыгара. Шәһәр башлыгы буларак алар шәһәр советы рәисе дә әле. Җирле шәһәр башлыгы буларак район советы депутатына да әвереләләр. Ә район советы депутатлары аны район башлыгы итеп билгелиләр. Районның депутатлар арасыннан сайланган башлыгы буларак, ул район советын да җитәкли әле. 

- Болай булгач, күпме хезмәт хакы ала соң инде ул? 

- Берне генә, аңа район башлыгы вазыйфаларын башкарган өчен түлиләр. 

- Исәнмесез, Залесный бистәсеннән шалтыраталар әле сезгә. Җиребезне рәсмиләштерү эшенә тотынган идек. Документларны рәсмиләштерү өчен күршеләребездән өч кеше имза куярга тиеш. Икесе ризалашты. Ә менә өченчесе юк. Бераз акылга да җиңелрәк ханым инде ул. Безгә нишләргә? Документларның вакыты чыга бит. 

- Судка бирегез. Гаризада күршегезне мәҗбүриләп кул куйдыруны сорагыз. Суд бу эшне 10 көн эчендә тикшереп, карап чыгарачак. Ә инде бу гаризаның бер копиясен күршегезгә бирәсегез, судка барып йөрмәс өчен, икенче көнне үк ул үзе килеп имзасын куярга мөмкин. 

- Сер түгел, бүген илнең барлык вузларында да диярлек юристлар әзерлиләр. Аларны кая куеп бетерербез соң? Эш табып булмаячак бит. 

- Юристларның эшсез калуына борчылмас идем. Әнә бит, АКШта һәр гаиләнең үз адвокаты бар. Әгәр без дә шул юлны сайласак, алар диңгездәге тамчы кебек кенә күренәчәк. Ә менә аларның белем дәрәҗәсе икенче нәрсә. Хәтта "кызыл диплом" да булачак юристларга ышаныч өстәми. Әйтергә кирәк, бүген югары уку йорты тәмамлаучыларның яртысыннан артыгы "кызыл диплом" ала. 

Менә сезгә үзем белән булган мәзәкле хәл турында сөйлим әле. Берсендә институтта имтихан кабул итәм. Берәр кәгазь өләшеп чыктым да, өч сорау бирдем. Сез өйрәнгән фәннең исеме ничек? Укытучының фамилиясе, исеме һәм әтисенең исеме ничек? Сез имтиханга әзерләнгән китап нинди төстә һәм аны кем язган? Студентлар беренче сорауга бергәләп булса да җавап таба алдылар әле. Икенчесенә дөрес итеп җавап бирә алмаучылар да булды. Ә өченчесе исә барысын да "егып салды". Ә сез юристлар әзерләү артыкка китте дисез. Әгәр акыллы юрист турында сүз бара икән, андыйларны көндез чыра белән эзләп табуы да авыр. 

Элеккеге юристларны мактыйлар. Ул вакытта юридик белемне берничә генә вузда биргәннәр, яңадан шулай булсын, янәсе. Бу фикерне алга сөрүчеләр белән килешеп бетмим мин. Ничек инде кешегә юридик белем алырга комачаулыйсың? Җитмәсә, алар үз акчасына укый. Ул кешедән юрист чыкмаса да, ул барыбер үзе өчен булса да күпмедер юридик белем ала. Бүген халыкның хокукый аң-белеме бик түбән, ул студентлар һичьюгы әнә шул вәзгыятьне уңай якка үзгәртәчәк. Аннары тиз арада акылы юрист булу да мөмкин түгел. Законнар бик еш үзгәреп тора. Шуңа күрә вузда алган белем генә җитми. Даими рәвештә үз өстеңдә эшләү, юнәлеш белән таныш булу шарт. Студентларга белем бирү генә җитми. Аларны системалы рәвештә эшләргә өйрәтергә кирәк. 

